Nodiadau Athrawon ar gyfer GWARCHODFA NATUR MARIANDYRYS, Llangoed

Cyflwyniad   

Mae’r warchodfa wedi’i lleoli ym mhen dwyreiniol Ynys Môn, ym mhentref Glan-yr-afon, rhyw filltir o Langoed. Mae’r safle’n gymharol fychan (oddeutu 14 erw) ond eto mae yma sawl math o gynefinoedd diddorol a llawer iawn o fywyd gwyllt i’w astudio, yn ogystal â golygfeydd rhagorol o’r Gogarth, Ynys Seiriol ac Eryri.                
Wrth i chi gyrraedd pentref Glan-yr-afon o Langoed, ceir digon o ofod parcio ar gyfer bws ar yr ochr chwith, drws nesaf i flwch ffôn. Oddi yma, gallwch arwain eich grŵp ar hyd y ffordd ac i fyny’r allt tuag at y warchodfa.             
Ceir tair mynedfa i’r warchodfa ac maent i gyd ar y chwith i chi wrth i chi gerdded i fyny’r allt. Mae tŷ “Yr Efail” yn dynodi’r fynedfa olaf, giât gyda chamfa gydag arwyddion YNGC a thrac ar allt fechan gyda phrysgwydd ac ychydig o goed ar y naill ochr iddo. Mae’r trac hwn yn gwahanu’r warchodfa’n ddwy ran. Os byddwch yn gwyro i’r dde (i fyny), fe ddewch o hyd i lwyfandir o laswelltir agored, lle delfrydol i weld blodau gwyllt ac i weld y golygfeydd trawiadol. Os byddwch yn anelu i lawr, fe ddewch ar draws rhwydwaith o lwybrau’n cerfio drwy’r grug a’r eithin. Oherwydd natur y warchodfa, mae’n well ei harchwilio mewn grwpiau bychain ac felly efallai yr hoffech rannu eich grŵp yn ddau ar y trac a mynd i gyfeiriadau gwahanol. 
Os mai grŵp bychan sydd gennych beth bynnag, gallwch fynd i mewn i’r warchodfa yn y gwaelod a gweithio eich ffordd i fyny drwyddi. Er mwyn gwneud hyn, gallwch naill ai gymryd y cyntaf ar y chwith, fel mae’r allt yn dechrau troi’n serth, lle byddwch yn cerdded heibio’r chwarel galchfaen a’r ychydig goed ar y dde i chi ac yn mynd i mewn i’r safle dros gamfa ym mhen draw’r trac cyhoeddus. Sylwer bod y llwybr yn gul ac y bydd raid i’ch grŵp gerdded fesul un i mewn i’r warchodfa. Fel a nodwyd, llwyni o rug ac eithin a geir yn bennaf yn yr hanner yma i’r warchodfa a gellir canfod cyswllt â’r ail fynedfa os byddwch yn dal i’r dde.                                                     
Mae’r nodiadau cefndir hyn a’r awgrymiadau sy’n cyd-fynd ar gyfer astudiaethau a gweithgareddau wedi cael eu hel at ei gilydd er mwyn annog athrawon y disgyblion yng Nghyfnod Allweddol 2 i wneud defnydd o’r adnodd hwylus hwn er mwyn cyfoethogi eu hastudiaethau fel rhan o’r Cwricwlwm Cenedlaethol. Gobeithir trwy hyn y bydd y disgyblion yn dod i werthfawrogi a deall eu hardal yn well.          
Hanes Mariandyrys
Mae i Fariandyrys hanes maith mewn perthynas â phobl. Er nad oes unrhyw safleoedd archeolegol wedi’u cofnodi ar y safle, ceir posibilrwydd o ganfod gweddillion archeolegol yma oherwydd ceir llawer o dystiolaeth o bobl yn byw yn yr ardal yn dyddio’n ôl i Oes y Cerrig (4000 o flynyddoedd C.C), a’r Oes Efydd a Haearn. 
Yn fwy diweddar, mae’r safle wedi cael ei chwarelu, yn dyddio o’r 19eg ganrif. Credir bod y chwarel fawr (a orffennodd weithredu yn 1850) wedi cyflenwi rhai o’r cerrig ar gyfer adeiladu Pont Britannia. 
Hyd nes i’r safle gael ei brynu gan Brifysgol Cymru yn 1947, roedd gwartheg, defaid, geifr a cheffylau’n ei bori’n helaeth ac mae’r bobl leol yn cofio’r safle’n un heb unrhyw lwyni na phrysgwydd. 
Comin yw’r warchodfa, sy’n golygu bod gan y bobl leol hawl i dorri coed oddi ar y safle ar gyfer tanwydd, ond pur anaml y gwneir hyn. Y dyddiau hyn, ar gyfer hamdden mae’r bobl leol yn defnyddio’r warchodfa’n bennaf, er mwyn mynd â’u cŵn am dro. 
Beth sydd mor arbennig am Fariandyrys?

Saif gwarchodfa Mariandyrys ar ochr bryn sy’n cynnwys calchfaen carbonifferaidd, yr un graig ag a geir ar y Gogarth. Mae creigiau calchfaen yn nodwedd brin yn y DG ac mae eu nodweddion tyllog yn arwain at briddoedd sych, alcali, sy’n arwain at glytwaith pwysig o laswelltir calchfaen a chynefinoedd calchaidd o ros sych. Ceir hefyd rai ardaloedd o brysgwydd a choed yn bresennol yma ac acw, ac maent i gyd yn cynnig cysgod diogel i fywyd gwyllt helaeth, gan fod llawer o’r tir cyfagos yn cael ei ffermio’n ddwys. Mae gwarchod y safle hwn hefyd yn sicrhau cysylltedd gyda chynefinoedd tebyg o rostir, fel gwarchodfa Fedw Fawr gerllaw sy’n perthyn i’r Ymddiriedolaeth Genedlaethol, a Bwrdd Arthur. Dyna pam fod Mariandyrys wedi dod yn warchodfa natur yng ngofal Ymddiriedolaeth Natur Gogledd Cymru. 
Beth sy’n byw ym Mariandyrys?

Mae gan Fariandyrys gyfoeth o blanhigion a bywyd gwyllt, er nad yw rhai ohonynt yn amlwg ar yr olwg gyntaf. Bydd raid i chi egluro i’ch disgyblion y bydd raid iddynt ddefnyddio eu synhwyrau i gyd er mwyn archwilio’r warchodfa a bod sylw i fanylder yn gwbl hanfodol os ydynt am fod yn dditectifs bywyd gwyllt da.  Mae’r warchodfa’n cynnig cyfle da i drafod y gwahanol fathau o arferion bwydo a ddefnyddir gan anifeiliaid er mwyn goroesi. Beth am geisio cael hyd i dystiolaeth o lysysorion (llysieuwyr y byd naturiol), fel tail cwningod neu olion lindys neu falwod; cigysorion (anifeiliaid sy’n bwyta cig) a hollysyddion (anifeiliaid sy’n bwyta ychydig o’r ddau). Ymhlith yr enghreifftiau o’r hyn y gallech eu canfod mae plu adar neu beledi tylluanod a malurysorion (organebau sy’n bwydo ar sylwedd yn pydru), fel ffwng. Gweler gêm y gadwyn fwyd am wybodaeth bellach. 
Mae’r ddaeareg ac amodau’r pridd yn galluogi i rai grwpiau o blanhigion dyfu ac mae’r rhain yn creu’r cynefin. Ym Mariandyrys ceir clytwaith o rostir sych a glaswelltir calchfaen, gyda’r olaf i’w weld mewn ardaloedd lle mae’r creigwely’n noeth ar yr arwyneb, yr eithin wedi cael ei glirio neu wningod wedi bod yn pori. Wrth i chi arwain eich grŵp ar hyd y llwybrau, byddwch yn gallu gwahaniaethu rhwng y rhostir a’r glaswelltir. Nodweddir y rhos gan bresenoldeb grug cyffredin, grug clochog, eithin cyffredin a’r eithin gorllewinol byrrach.                                    
Gall y glaswelltir calchfaen fod yn amrywiol iawn, yn enwedig yn yr ardaloedd agored lle mae’r cwningod yn cadw’r gwyndwn yn fyr a’r planhigion sy’n bresennol yn amrywio, gan ddibynnu ar yr adeg o’r flwyddyn. Gwelir yr arwyddion cyntaf o wanwyn ar ffurf carped glas seren y gwanwyn ac yna porffor tegeirian porffor y gwanwyn a phinc meddal a gwyn y tegeirian brych cyffredin. Wrth i wanwyn droi’n haf, bydd melyn llachar i’w weld, sef petalau’r cor-rosyn cyffredin, y wialen aur a’r tresgl. Yn ystod misoedd yr hydref, fe welwch fathau niferus o ffwng y glaswelltir yma ac acw ledled y warchodfa. 
Mae amrywiaeth planhigion y glaswelltir yn golygu bod Mariandyrys yn lleoliad gwych ar gyfer astudio trychfilod bychain / (infertebrata). Mae’r warchodfa’n llecyn arbennig o dda ar gyfer glöynnod byw, gwyfynnod a’u lindys.  Rydym yn gwybod bod ugain rhywogaeth o löynnod byw i’w canfod yma, yn cynnwys y Glöyn Llwyd, yr Argws Glas a’r Iâr Fach Amrywiol, ac mae 80 rhywogaeth o wyfynnod wedi’u cofnodi yn y warchodfa. 
Yn ystod misoedd yr haf, mae synau sioncyn y gwair yn adleisio o’r warchodfa ac mae dau rywogaeth i’w cael ar y safle - Sioncyn y Ddôl a’r Sioncyn Brith - a’r fenyw yw’r fwyaf o’r ddau ryw yn y ddau rywogaeth. Ymhlith y pethau eraill i gadw llygad amdanynt mae twmpathau morgrug, gyda nifer ohonynt wedi’u gwasgaru ar y safle (dyma un o hoff fwydydd y Gnocell Werdd), a chwilen y teigr.                                                   
Mae malwod yn creu eu cregyn o galsiwm carbonad ac mae’r calchfaen a’r pridd llawn calch yn sicrhau bod digon ohonynt ar y safle. Ceir o leiaf 15 rhywogaeth o falwod yn bresennol yma, a llawer iawn o’r falwen Finfrown, gyda sawl amrywiaeth lliw.                        
Mae’r llystyfiant amrywiol, a’r amrywiaeth cyfoethog o infertebrata niferus sydd i’w gael yma, o gymorth i gefnogi mwy na 30 o rywogaethau o adar yn y warchodfa. Mae’r llwyni eithin trwchus yn safloeoedd nythu a chlwydi canu delfrydol ar gyfer adar swnllyd fel Clochdar y Cerrig, sy’n cael ei enw oherwydd ei gri, sy’n swnio fel dwy garreg yn cael eu curo’n erbyn ei gilydd. Ymhlith yr adar bychain eraill yn yr eithin ac o’i amgylch mae’r bras melyn lliwgar, y llinos a llwyd y berth.  Hefyd mae telor yr hesg, y llwydfron, y siff-saff a thelor yr helyg yn defnyddio’r coed gwasgarog, y llwyni a’r prysgwydd ar hyd y trac ac ar hyd ymylon y warchodfa fel cysgod ac fel ffynhonnell o aeron aeddfed yn ystod yr hydref. Ceir adar bychain brown sy’n debyg iawn i’w gilydd yma hefyd ac ymhlith yr adar mwy sydd i’w canfod ar y safle mae’r jac-doeau a’r tylluanod brech, sy’n nythu yn y chwarel. Hefyd fe allwch weld bwncath yn hedfan uwch ben neu gudyll yn hofran.                                       
Wrth i chi fynd â’r disgyblion o amgylch y warchodfa, byddwch yn gallu adnabod y coed a ganlyn: ynn, sycamorwydd, derw, drain gwynion, drain duon a helyg. Fe all fod yn ddefnyddiol ceisio adnabod y coed ar wahanol adegau o’r flwyddyn, yn unol â’u gwahanol nodweddion e.e. rhisgl a siâp y goeden yn y gaeaf, y dail yn yr haf a’r hadau yn yr hydref. 
Mae’r warchodfa’n gartref i nifer o famaliaid, a’r amlycaf yw’r cwningod, sy’n byw ar y llwyfandir uchaf yn bennaf. Rydych yn siwr o weld eu tail yn y fan honno. Gan fod y pridd yn denau yma, maent yn tueddu i ddefnyddio’r llwyni am gysgod yn lle gwneud tyllau. Hefyd maent yn helpu i siapio natur y tirlun hwn drwy bori’r gwair. Fe allwch weld arwyddion o ddraenogod a llwynogod yma hefyd, ar ffurf olion traed neu dail. Ymhlith y mamaliaid llai sy’n bresennol yma mae llygod y maes a llygod yr ŷd, sef hoff ffynhonnell fwyd y dylluan wen sy’n nythu gerllaw.                     
Mae’r clytwaith o laswellt byr, twmpathog, yr allgreigiau noeth a’r prysgwydd yn gwneud y warchodfa’n lle delfrydol ar gyfer ymlusgiaid – ar ddyddiau heulog yn y gwanwyn, yr haf a dechrau’r hydref, cadwch lygad am wiberod a nadroedd defaid yn mwynhau’r haul. Fe all gwiberod fod braidd yn beryglus, fodd bynnag, maen nhw’n greaduriaid swil iawn ac nid ydych yn debygol o ddod ar draws un yng nghwmni criw o blant bywiog. Mae’r cynefin hwn yn ddelfrydol hefyd ar gyfer medfyll cyffredin ac er nad yw’r boblogaeth ar y safle hwn yn ymddangos yn un fawr iawn, cadwch lygad barcud amdanynt. Maent yn tueddu i ddianc yn gyflym iawn os byddwch yn tarfu arnynt, gan adael dim ond eu sŵn yn symud yn gyflym drwy’r llystyfiant.                                            
Beth mae Ymddiriedolaeth Natur Gogledd Cymru’n ei wneud yng Ngwarchodfa Natur Mariandyrys?

Mae’r ymddiriedolaeth yn rheoli’r warchodfa mewn sawl ffordd er mwyn sicrhau bod yr amrywiaeth eang o rywogaethau a geir ynddi’n parhau. Defnyddir cyfartaledd o dair merlen, ynghyd â’r cwningod, er mwyn pori’r safle a rheoli’r effaith clytwaith / mosáig yn y llwyni trwchus a’r glaswelltir agored. Mae sathru, pori a thail i gyd o gymorth i gynnal y lefelau amrywiol o strwythur yn y llystyfiant ac mae’r amrywiaeth strwythurol hwn yn cynnig mwy o gartrefi i fywyd gwyllt! Fodd bynnag, pur anaml mae hyn ar ei ben ei hun yn ddigon i reoli twf cyflym yr eithin, felly defnyddir cymysgedd o dorri a llosgi dan reolaeth yn ystod y flwyddyn hefyd, er mwyn atal yr eithin rhag meddiannu’r safle. 
Ffocws ar rywogaethau allweddol 
Malwod 
Mae malwod yn perthyn i grŵp o’r enw molysgiaid sydd i’w canfod ar dir, mewn dŵr croyw a hyd yn oed yn y môr. Ceir mwy nag 80 o rywogaethau o falwod tir yn y DG ac mae mwy na 15 i’w canfod yn y warchodfa fechan hon. Gelwir malwod gyda chregyn sbirol yn Gastropodau, sy’n tarddu o’r gair Lladin am stumog (gastro) a throed (pod). 
Mae gan falwod dafod o’r enw radwla sy’n gyhyr gyda channoedd o ddannedd bach iawn arni ac a ddefnyddir i dorri eu bwyd yn ddarnau treuliadwy. Mae malwod yn tueddu i fwyta dail, ffrwythau, madarch a llystyfiant arall, weithiau’n fyw, weithiau’n pydru. Maent hefyd yn bwyta’r sialc a geir mewn calchfaen er mwyn cael y calsiwm maent ei angen i’w cregyn dyfu, sy’n egluro pam fod cymaint o falwod i’w cael ym Mariandyrys. 

Mae malwod yn gyswllt pwysig yn y gadwyn fwyd ac mae ganddynt nifer o ysglyfaethwyr, fel draenogod, brogaod ac adar. Malwod yw prif ffynhonnell fwyd y Fronfraith ac mae’r nifer helaeth o falwod sydd ym Marianadyrys o gymorth i gynnal poblogaeth iach o’r Fronfraith ar y safle. Mae’r dystiolaeth o’r boblogaeth hon i’w chanfod ar ffurf y gweddillion cregyn sydd wedi’u gwasgaru’n aml o amgylch y creigiau. Mae’r Fronfraith yn defnyddio’r creigiau hyn fel einionau er mwyn agor cregyn y malwod. Efallai y gallwch ofyn i’r plant gadw llygad am yr einionau niferus yn y warchodfa.  
Hefyd, fe allret ddod ar draws llwybrau llysnafeddog ar hyd y planhigion a’r creigiau; olion y mwcws y mae’r malwod yn ei ryddhau o’u “troed” er mwyn eu galluogi i lithro dros wrthrychau pigog a ffurf arall i’w hamddiffyn eu hunain. Fel rheol, mae gan falwod ddau bâr o dentaclau, y pâr hiraf gyda llygaid ar y brig a’r pâr byrraf a ddefnyddir ar gyfer arogli a theimlo.                       
Glöynnod Byw 
Mae glöynnod byw a gwyfynnod yn perthyn i’r teulu Lepidoptera. Mae’r haenau cennog bychain sy’n gorgyffwrdd ar eu hadenydd yn eu gwneud yn wahanol i bob pryf a thrychfil arall. Ceir ryw 60-70 o rywogaethau o löynnod byw a rhyw 2400 o rywogaethau o wyfynnod yn y DG. Yng Ngogledd Cymru, y ffigyrau yw ... 
Mae glöynnod byw yn rhywogaethau diddorol i’w hastudio oherwydd mae sawl cyfnod yn perthyn i’w cylch bywyd, sef cyfnod yr ŵy, cyfnod y larfa / lindys, cyfnod y piwpa ac yna’r oedolyn. Gellir cael llawer o amrywiaeth rhwng y gwahanol rywogaethau; er enghraifft, gall oes yr oedolyn amrywio o wythnos i flwyddyn. Mae’r gwahanol rywogaethau’n mabwysiadu gwahanol straetegaethau er mwyn goroesi. Mae rhai’n lliwgar iawn er mwyn rhybuddio adar ac ysglyfaethwyr eraill ynghylch y cemegau niweidiol neu annymunol sydd i’w cael y tu mewn iddynt. Mae eraill yn dynwared y strategaeth hon er nad oes tocsinau yn eu cyrff. Mae glöynnod byw a gwyfynnod eraill yn defnyddio cuddliw i doddi i mewn i’w cefndir ac i osgoi cael eu gweld gan yr ysglyfaethwyr.       
Mae’r calchfaen a’r blodau gwyllt yn gartref i gyfoeth eang o löynnod byw ym Mariandyrys. Efallai mai’r un mwyaf nodedig yw’r glöyn llwyd, sy’n bwydo ar y grug clochog. Mae ei batrwm marmoraidd llwydfrown a du’n guddliw perffaith iddo ac mae tir y rhos yn safle gaeafu delfrydol ar gyfer ei biwpa.  Mae lindys du blewog y cadfridog coch yn bwydo ar ddanadl poethion a’r cor-rosyn cyffredin yw hoff fwyd glöyn byw yr argws glas. Ymhlith y rhywogaethau eraill a geir yma mae’r iâr fach amryliw a glöyn yr ysgall. Mae 80 rhywogaeth o wyfynnod wedi’u cofnodi ar y safle hefyd. 
Eithin 
Ceir dau rywogaeth o eithin yn y warchodfa, yr Eithin Ewropeaidd / Cyffredin a’r Eithin Gorllewinol – fe allwch ddisgrifio’r gwahaniaethau rhwng y ddau a gofyn i’r disgyblion geisio eu hadnabod yn y warchodfa. Mae’r Eithin Ewropeaidd neu Gyffredin yn fwy ac yn dechrau blodeuo yn yr hydref a thrwy’r gaeaf, ond mae ar ei gryfaf yn y gwanwyn. Mae’r eithin hwn yn tyfu mewn ardaloedd heulog, sych. Mae’r Eithin Gorllewinol yn rhywogaeth byrrach sydd i’w ganfod ar hyd yr ardaloedd arfordirol a mynyddig gorllewinol, agored. Mae’r Eithin Gorllewinol yn blodeuo ddiwedd yr haf ac felly mae un rhywogaeth neu’r llall o’r eithin yn ei flodau bob amser yn ystod y flwyddyn, a dyna darddiad yr hen ymadrodd - “Pan fo’r eithin yn ei flodau, rhaid cadw’th gusanau”.   
Mae eithin yn blanhigyn pwysig iawn i fywyd gwyllt ac mae ei ddrain trwchus yn cynnig cysgod i lawer o adar bychain yn nythu. Mae clochdar y cerrig yn hoff o eithin i nythu ynddo a gellir gweld y gwryw yn clwydo’n falch ar y canghennau dreiniog neu’n hedfan dan ganu uwch eu pen yn ystod y tymor magu. Gwrandewch yn ofalus am ei gân ddiwedd y gwanwyn ac yn ystod yr haf (mae’n swnio’n debyg iawn i ddwy garreg yn cael eu curo’n erbyn ei gilydd, a dyna o ble mae’n cael ei enw). Mae gan y gwryw ben du, clytiau gwyn ar y naill ochr i’w wddw a brest goch neu oren llachar. Mae’n debyg o ran maint i’r robin goch. Mae’r fenyw yn lliw oren meddalach a does ganddi ddim pen du fel y gwryw.  Maent yn magu mewn rhostir, twyni neu laswelltir arfordirol. 
Mae arogl cnau coco nodedig yn perthyn i betalau’r eithin ac maent yn fwytadwy neu gellir eu defnyddio mewn te. 
Gall eithin dyfu’n gyflym iawn a chael y gorau ar blanhigion eraill yn fuan iawn dan amodau priodol. Gall fod yn waith caled iawn cadw tirlun y rhos yn iach a chytbwys.  Mae’r Ymddiriedolaeth yn defnyddio cyfuniad o dair merlen yn pori ar ddwysedd isel, torri a chribinio’r eithin a’i losgi dan reolaeth. Gall eithin gynnau’n eithriadol gyflym ac mae’n tyfu’n ei ôl yn hynod gyflym wedi ei losgi hefyd, felly mae torri a phori o gymorth i’w gadw dan reolaeth hefyd.  
Ffocws ar gadwyni bwyd y rhostir 
grug clochog   
>   
lindysyn y glöyn llwyd   
>     
titw tomos las 
glaswellt
>
cwningen

> 
llwynog   
mesen

>
llygoden y maes

>  
tylluan frech 
glaswellt 
>
malwen


>
bronfraith   
y bengaled
>
nico


>
gwalch glas 
Cynllunio eich taith 
Mae’r hyn sydd i’w weld ym Mariandyrys yn amrywio gan ddibynnu ar yr adeg o’r flwyddyn. Mae’n rhaid i chi wneud yn siwr eich bod yn ymweld ar yr adeg briodol o’r flwyddyn er mwyn cael gweld yr hyn rydych ei eisiau yn ystod yn eich ymweliad. Mae’r tabl isod yn rhoi syniad bras o’r hyn allwch ei weld ar wahanol adegau o’r flwyddyn ond mae llawer iawn yn dibynnu ar y tywydd ac ar ba mor dawel ydych chi.  
Blodau
 
Ebrill, Mai, Mehefin
Glöynnod Byw 
Mehefin, Gorffennaf, Awst
Adar 

Ebrill, Mai, Mehefin
Coed
ar unrhyw adeg o’r flwyddyn, gan ddibynnu ar y nodwedd rydych yn dymuno ei hastudio 
Pethau i’w cofio:                     
· Mae llawer o eithin, drain a danadl poethion i’w cael ar y safle felly mae’n syniad da gwisgo hen drowsus a llewys hir er mwyn osgoi anafu’r croen neu gael eich pigo. 
· Mae ffens weiar bigog ar hyd y gwrychoedd – gwnewch yn siwr nad yw’r disgyblion yn mynd yn rhy agos atynt.                                             
· Gall anifeiliaid pori fod yn bresennol yma – dydyn nhw ddim yn fygythiol fel rheol ond mae’n well cadw oddi wrthynt. 
· Weithiau ceir baw ci yn y warchodfa, felly byddwch yn wyliadwrus a chadwch yn glir. 
· Cadwch at y Cod Cefn Gwlad.

· Gadewch Fariandyrys fel y cawsoch hyd iddo pan gyrhaeddoch gyntaf.

· Dylai athrawon gynnal eu hasesiad risg eu hunain o’r safle. 
Adnoddau Defnyddiol 
Potiau casglu (mae hen botiau iogwrt yn addas) 
Hambyrddau gwyn neu bapurau A3 gwyn     
Gall ffyn fod yn ddefnyddiol ar gyfer ysgwyd y llystyfiant ac osgoi cael eich pigo gan yr eithin 
Chwydd-wydr             
Camera ar gyfer cofnodi’r gweithgarwch 
Clipfyrddau, papur a phensil 
Byrddau casglu gyda thâp gludiog ar y ddwy ochr neu fag casglu.                 
Gweithgareddau
Dyma rai awgrymiadau ar gyfer gweithgareddau posibl cyn, yn ystod ac ar ôl eich ymweliad gyda’r disgyblion.   
Gwaith map 
Un ffordd o baratoi ar gyfer yr ymweliad ymlaen llaw yw cael y disgyblion i edrych ar fapiau a chynllunio’r llwybr o’r ysgol i’r warchodfa. Hefyd, efallai yr hoffech ddefnyddio lluniau o’r awyr neu google earth a chymharu manteision ac anfanteision pob dull. 
Wedi cyrraedd y safle, mae’r llwyfandir uchel o laswellt yn cynnig golygfeydd rhagorol a gallwch ddefnyddio’r cyfle hwn i edrych ar fapiau gyda’r disgyblion, er mwyn helpu i wella eu dealltwriaeth o’u tirlun lleol. Efallai yr hoffech ddefnyddio cwmpawd a chyfeiriad y map neu ofyn i’r disgyblion fapio’r gwahanol gynefinoedd yn y warchodfa.         
Ditectifs bywyd gwyllt
Trafodwch y 4 math o arferion bwydo (llysysorion, cigysorion, hollysyddion, malurysorion) y gall anifeiliaid eu mabwysiadu. Ceisiwch gasglu tystiolaeth o bob grŵp. Mae llwybrau malwod, olion dannedd lindys ar ddail, hadau neu gnau wedi hanner eu bwyta, tail anifeiliaid (mae’n well tynnu lluniau o’r rhain a dylid cadw oddi wrth faw cŵn), plu adar neu gregyn malwod wedi torri i gyd yn enghreifftiau o’r hyn y gallwch ddod o hyd iddo. 
Arolygu’r blodau gwyllt
Mae hwn yn weithgaredd mwy strwythuredig o lawer a dylid rhannu’r plant yn grwpiau llai. Clustnodwch ddarn bach o dir (gellir defnyddio cylch neu raff ar gyfer hyn) a gofynnwch i’r plant gyfrif y gwahanol fathau o blanhigion sydd ynddo.  Efallai yr hoffech ddefnyddio canllawiau maes i adnabod y rhywogaethau a chwydd-wydr er mwyn eu gweld yn well. Mae’n syniad da arolygu dau lecyn o leiaf, fel eich bod yn gallu cymharu’r planhigion sydd yn y ddau leoliad. Beth am gynnal un arolwg ar y glaswelltir a’r llall ar ddarn o’r rhos. Gallech ofyn i’r disgyblion gasglu samplau bychain o’r llystyfiant amlycaf ar y ddau safle; gallwch ychwanegu’r rhain at eich byrddau neu eich bagiau casglu er mwyn cadw cofnod o’r hyn ddowch o hyd iddo.  
Arolygu’r trychfilod bychain 
Rhannwch y plant yn dimau bychain o ddau neu dri ar y mwyaf a rhowch hambwrdd gwyn neu ddalen o bapur A3 gwyn i bob tîm. Gofynnwch iddynt osod yr hambyrddau / papurau dan wahanol fathau o lystyfiant. Yna gallwch ddweud wrthynt am naill ai ysgwyd y llystyfiant gyda’u dwylo neu ddefnyddio ffyn i daro’r llystyfiant yn ofalus (mae’n well osgoi danadl poethion, drain ac eithin). Bydd yr hambwrdd yn dal y trychfilod bychain sy’n byw yn y llystyfiant. Gallant ddefnyddio’r potiau casglu i’w dal yn ofalus a’r chwydd-wydr i gael golwg fanylach arnynt. 

Ymhlith y cwestiynau y gallech eu holi mae: 
Ai coesau ynteu adenydd, ynteu’r ddau, sydd gan y trychfilod bychain, a faint? 
A ydynt wedi dod o hyd i wahanol drychfilod bychain mewn gwahanol lystyfiant?

A yw’r canlyniadau’n wahanol ar gyfer y mannau cysgodol a’r mannau heulog? 
Pa liw yw’r trychfilod bychain? A ydynt yn guddliw da ynteu’n llachar, a beth all hyn ei olygu tybed? 
Sut fyddai’r trychfilod bychain yn dianc rhag eu hysglyfaethwyr yn eu barn hwy? 
Gweithgareddau Byrrach 
Amser tawel 
Gofynnwch i’r plant eistedd ar y llawr (y llwyfandir uchaf fyddai orau ar gyfer hyn) a chau eu llygaid am 2-5 munud, gan eu hannog i wrando ar y synau yn y warchodfa. Gofynnwch iddynt gyfrif y gwahanol fathau o synau a thrafod beth yw’r synau hynny yn eu barn hwy. 
Her sioncyn y gwair   
Beth am herio’r plant i ddal sioncod y gwair. Mae dau rywogaeth i’w canfod yma – tybed a allant ddod o hyd i un o bob un? Efallai y byddwch am ddefnyddio’r canllawiau maes er mwyn gallu eu hadnbaod. Cofiwch fod y benywod yn fwy. Dylai hyn eu cadw’n ddiddig am ryw 5 - 10 munud.   
Cyfrif pryfed cop
Mae’r llwyni eithin wedi’u haddurno gan we pryfed cop yn aml iawn. Gofynnwch i’r disgyblion gerdded i fyny llwybr a chyfrif faint maent yn gallu ei weld. Lle ceir mwy o eithin, dylent weld mwy o we pry cop.                                                     
Gwaith dilynol yn yr ystafell ddosbarth
Gêm y gadwyn fwyd
Bydd y gêm hon o gymorth i gadarnhau’r hyn mae’r plant wedi’i ddysgu a gellir ei chynnal naill ai cyn yr ymweliad, yn ystod yr ymweliad ar y llwyfandir uchaf o laswellt neu fel gweithgaredd dilynol yn yr ystafell ddosbarth / ar fuarth yr ysgol. Bydd raid i chi argraffu lluniau o wahanol organebau yn yr enghreifftiau uchod o’r gadwyn fwyd neu gallech ofyn i’r plant dynnu eu lluniau. Rhowch lun gwahanol i bob disgybl. Gofynnwch i’r disgybl sy’n cynrychioli gwaelod y gadwyn fwyd, planhigyn fel rheol, ddod ymlaen a chael y disgyblion i’w rhoi eu hunain mewn trefn o ran beth maent yn ei fwyta. Gallwch eu cysylltu gyda llinyn os ydych yn dymuno neu ddim ond eu cael i sefyll mewn llinell os ydych yn ceisio llunio cadwyn fwyd syml.                      
Gwaith Celf            
Gofynnwch i’r disgyblion dynnu llun y blodau gwyllt a’r trychfilod bychain maent wedi’u darganfod. 
Gwnewch gofnod gan ddefnyddio’r deunyddiau wnaethoch eu casglu ar y byrddau neu mewn bag. Hefyd defnyddiwch y lluniau i wneud poster, collage neu lyfr lloffion byd natur. Dewiswch wahanol gynefin fel thema bob tymor / blwyddyn.
Prosiectau ymchwil
Efallai y byddwch eisiau gosod gwaith cartref i’r disgyblion. Fe allai hyn gynnwys ymchwilio i bryfed cop, er enghraifft, y gwahanol fathau o we pryfed cop, y gwahanol fathau o rywogaethau ym Mhrydain neu’r rhywogaethau gwenwynig sydd i’w canfod dramor. Gall hyn wneud iddynt feddwl am fywyd gwyllt yn fyd-eang. 

